ТАНИЛЦУУЛГА /Товч/

Жагсаал, цуглаан хийх эрх чөлөөний                                                                           тухай хуулийн төслийн талаар
Монгол Улсын нэгдэн орсон олон улсын гэрээ, конвенц, хуулийн хэрэгжилтийн үр дагаврын үнэлгээний тайлан, Монгол Улс дахь хүний эрхийн  төлөв байдлын илтгэлүүдэд /2002 оны 1 дэх, 2004 оны 3 дахь, 2009 оны 9 дэх, 2010 оны 10 дахь, 2020 оны 20 дахь, 2022 оны 22 дахь/ тусгасан мэдээлэл дүгнэлт, зөвлөмж, хуулийн хэрэгжилтийн талаар “Эмнести интернэшнл” төрийн бус байгууллагаас гаргасан тайлан, дүгнэлт, зөвлөмж, Монгол Улсын Их Хурлын Хүний эрхийн дэд хорооноос 2021 оны 12 сард зохион байгуулсан  Жагсаал, цуглаан зохион байгуулах журмын тухай хуулийн хэрэгжилтийн талаарх  олон нийтийн хэлэлцүүлэг, нэр бүхий Улсын Их Хурлын гишүүдийн санаачилсан Жагсаал, цуглаан хийх журмын тухай хуульд нэмэлт, өөрчлөлт оруулах тухай хуулийн төсөлд тусгасан зарим асуудал зэргийг үндэслэн хуулийн төслийг  дараах байдлаар боловсруулаад байна.

1.Жагсаал, цуглаан санаачлан зохион байгуулах этгээдийн хүрээг өргөжүүлэх буюу Монгол Улсын иргэн, хуулийн этгээд, хуулийн этгээдийн эрхгүй байгууллага санаачлах, зохион байгуулах, оролцох эрхтэй байх;

2.Хүчин төгөлдөр хуульд жагсаал, цуглаан зохион байгуулах, санаачлах асуудал нь тодорхой  хүрээ хязгаартай, тухайлбал улс төр, нийгэм, эдийн засаг, хүний эрх, эрх чөлөөтэй холбогдсон асуудлаар гэж тусгайлан заасныг өөрчилж, ямар ч асуудлаар жагсаал, цуглаан хийж  болохоор нээлттэй байх;

  3.Аяндаа бий болсон жагсаалыг мэдэгдэл хүргүүлсэн жагсаалын адил хүлээн зөвшөөрөх, зэрэгцсэн жагсаал, эсрэг жагсаал зохион байгуулахыг хязгаарлахгүй байх, тэдгээрийн аюулгүй байдлыг хангах, хэв журам хамгаалах;

4.Бүртгүүлэх нэртэй боловч зөвшөөрөл авдаг тогтолцоог халж, жагсаал, цуглааныг зөвхөн авто замын зорчих хэсэгт зохион байгуулах бол урьдчилан мэдэгдэж, хариу авсны үндсэн дээр, хуулиар хориглосноос бусад газар зөвхөн мэдэгдэл хүргүүлснээр зохион байгуулах боломж бүрдүүлэх;

5.Мэдэгдэл хүлээн авах, хариу өгөх, хууль бус жагсаал, цуглааныг албан тараах эрх бүхий этгээд нь Засаг дарга буюу улс төрийн албан тушаалтан байгааг цагдаагийн байгууллага, тухайн шатны Засаг даргын Тамгын газар  хэрэгжүүлэхээр өөрчлөх;

6.Нийтийн хэв журмыг хангах, үндэсний аюулгүй байдал, бусад этгээдийн аюулгүй байдлыг хангах шаардлагаар зөвхөн хуулиар /байршил, зорилго, агуулга, субьект, цаг хугацаа /хориглолт, хязгаарлалтыг тавихыг хүлээн  зөвшөөрнө. Жагсаал, цуглаан хийх журмын тухай хуулиас гадна бусад хуулиудаар зохицуулсан энэ хуулийн төсөлд нэгтгэн тусгаж зайлшгүйгээс бусад хориглолт, хязгаарлалтыг аль болох багасгах, жагсаал, цуглаан хийх эрхийг хориглосон, хязгаарласан агуулгатай захиргааны акт баталж мөрдүүлэхийг хориглох;

7.Зөвхөн хуульд заасан үндэслэлээр, тараах үндэслэл гарцаагүй бий болсон  нь тогтоогдсон гэж үзсэн тохиолдолд албадан тараах, ингэхдээ тус ажиллагааг баримтжуулах, урьдчилан сануулах,  оролцогчдын хувийн байдалд тохирсон арга хэмжээ авах, аль болох хамгийн бага хүч хэрэглэх аргыг сонгох, цагдаагийн байгууллага тус ажиллагааны  талаар олон нийтэд мэдээлэл өгдөг байх;

8.Жагсаал, цуглааныг сурвалжлах, мэдээлэх эрхэд хязгаарлалт тавихгүй байх, жагсаал, цуглаан зохион байгуулах, оролцох эрхийг зөрчиж  байгаа гэж үзсэн тохиолдолд захиргааны байгууллага, Хүний эрхийн Үндэсний Комисс, шүүхэд гомдол гаргах эрх нээлттэй байх.

Хуулийн төслийг Хууль зүй, дотоод хэргийн яамны mojha.gov.mn сайтад 2024 оны 04 дүгээр сарын 22-ны өдөр байршуулан санал авах болон 2024 оны 11 дүгээр сарын 22-ны өдөр 60 гаруй оролцогчтой хэлэлцүүлэг зохион байгуулах зэргээр олон нийтийн оролцоог хангаж ажилласан болно.

